
PENNAD-STUR  
 
 
Breizh zo laouen ha lorc’h enni o tegemer Kentañ Emvod Rannvroioù ar 
bed war cheñchamant an hin. Klotañ a ra engouestl ar rannvro, evit gwir, 
ken gant un ezhomm ken gant un hengoun zo da sellet pell, en tu-hont 
d'an harzoù. 
Er bloavezhioù diwezhañ he deus bevet hor rannvro reuziadoù 
abalamour d’an hin : sec’hor, dour-beuz, barradoù-avel… E miz Meurzh 
2008 e oa bet an darvoud diwezhañ, pa oa bet live ar mor o sevel ken 
uhel ha biskoazh ha gant-se e oa bet freuz ha reuz war hon aodoù-holl, 
zo bet prizet e meur a vilion a euroioù. Gant ouzhpenn 25% eus an dud a 
labour da dalvoudekaat ar glad naturel (labour-douar, pesketaerezh, 
touristerezh), ha gant 25% eus aodoù Frañs tro-dro dezhi, e c’haller 
soñjal ne chomo ket dibistig hor rannvro dirak enkadenn an hin. Ret eo 
diwar vremañ en em brientiñ evit se ha diskouezet en deus Kuzul-
rannvro Breizh dija en deus youl da gemer diarbennoù war an dachenn-
se : (Steuñv energiezh, Karta takadoù an arvor, Deiziataer 21, raktres ar 
Steuñv hin…) ; bez eo un obererezh a vo kendalc’het ha donaet.  
Aozañ Emvod Rannvroioù ar Bed e Breizh a glot ivez gant un hengoun 
istorel eus obererezh ar rannvro. Er bloavezhioù 1950 e lakae Breizh 
klaoustre war diorren Europa a-benn en em brientiñ evit an dazont ha 
kompren a rae e vije aner dezhi klask mestroniañ he zonkadur hec’h-
unan-penn. Evel-se e oa bet krouet Kuzuliadeg broioù an arvor (CRPM), 
e Sant-Maloù, e 1973. E 2008, gant ar memes spered, emaomp o kemer 
perzh e rouedad ar Gouarnamantoù rannvroel evit an Diorren Padus 
(nrg4sd). Al live reizh eo hini gouarnamantoù ar rannvroioù evit plediñ 
gant kudenn ar cheñchamant hin ha ne c’haller labourat evit se nemet 
war un dachenn reizh, da lavaret eo hini ar blanedenn. Hor 
c’hendivizerien eo ar rannvroioù all eus ar bed hag ivez an obererien 
etrebroadel, pe e vefent eus Europa pe eus Aozadur ar Broadoù Unanet. 
Er sevenadurioù kozh e komzer gant kalz a furnez a-wechoù hag evel 
ma lavar ar c’hrennlavar brezhonek « Re gozh eo an douar evit ober 
goap anezhañ ». Ra zalc’himp soñj eus an dra-se. 

